
 ZAŠTITA PRAVA NA PRIVATNOST I DIREKTNI MARKETING
Direktni marketing je djelatnost koja omogućava ponudu proizvoda i usluga ili prijenos određene vijesti putem pošte, telefonom ili drugim direktnim sredstvima potencijalnim kupcima ili interesantima tih proizvoda ili usluga. Pretpostavka za ovu djelatnost je neophodna određena mjera obrade ličnih podataka potencijalnih kupaca ili interesanata, što sa sobom nosi rizik za njihovu privatnost i nužno zahtijeva određenu pravnu regulaciju.

Pravna regulativa koja se odnosi isključivo na direktni marketing u Bosni i Hercegovini ne postoji ali što samo po sebi ne znači i nemogućnost ovih aktivnosti. Svakodnevno smo svjedoci da je direktni marketing u velikoj mjeri prisutan  u našoj zemlji kao i u cijelom svijetu te da je isti nužna posljedica ekonomskih aktivnosti u sadašnjem vremenu. Primjena novih tehnologija (posebno informativnih i komunikacijskih) u svim područjima ljudskog djelovanja, od privrede, obrazovanja nauke i kulture do sporta i ostalih područja pokretač je društvenog razvoja i prosperiteta svake zemlje. Profitne organizacije prikupljanjem podataka o potrošačima, korisnicima ili interesantima  nastoje prilagoditi svoje usluge ili proizvode njihovim potrebama i unaprijediti svoje poslovanje. Neprofitne organizacije pokušavaju približiti određenim grupama ljudi ulogu i značenje njihovih projekata za cijelu društvenu zajednicu, a političke stranke se trude predstaviti političke programe što većem broju lica posebno onima o čijim stavovima, željama i mišljenjima imaju određena saznanja a vjeruju da bi mogli pridobiti njihove glasove. Mogli bismo još nabrajati. Međutim, zbog dosad navedenog, lako je zaključiti da će se taj trend nastaviti i ubuduće uz korištenje sve savremenije tehnologije koja uz brojne prednosti ima i niz nedostataka vezanih za pojavu nedopuštenog i zakonom u dobroj mjeri kažnjivog djelovanja.

Strah od zloupotrebe prikupljenih podataka svakim je danom sve veći s obzirom na pojavu krađe identiteta, lažne dojave o osvajanju nagrada, napastvovanje i  uznemiravanje telefonom, telefaksom, poštom ili elektronskom poštom radi nuđenja netraženih proizvoda ili usluga, postala je uobičajena praksa firmi koje se bave telemarketingom.

Kako bi se spriječile negativne pojave vezane za prikupljanje i raspolaganje ličnim podacima, u velikom broju zemalja Evrope i Amerike doneseni su zakonski propisi, direktive, kodeksi ponašanja i smjernice kojim se nastoji regulisati način korištenja podataka i informacija o pojedincima te način komunikacije s korisnicima i potrošačima.

 Kako smo već ranije naveli u našoj zemlji ne postoji specifična pravna regulativa koja se odnosi na ovu oblast što ne znači i nemogućnost podvođenja ove djelatnosti pod određene pravne norme za koje je okvir Zakon o zaštiti ličnih podataka. Prije svega, realizacija aktivnosti direktnog marketinga moguća je na osnovu date saglasnosti nosioca podataka. Saglasnost mora biti data u pisanoj formi, mora je potpisati nosilac podataka, mora imati tačnu naznaku podataka u vezi sa kojima se saglasnost daje, te mora sadržavati ime kontrolora, svrhu i vremenski period na koji se saglasnost daje (član 5. Saglasnost nosioca podataka). Isto tako u nekoj mjeri pravni osnov za direktni marketing može biti i član 6. (Pravo na obradu ličnih podataka bez saglasnosti nosioca podataka) tačka e) na osnovu koje kontrolor može obrađivati lične podatke bez saglasnosti nosioca podataka ako je neophodna zaštita zakonitih prava i interesa  koje ostvaruje kontrolor ili korisnik i ako ova obrada nije u suprotnosti sa pravom nosioca da zaštiti vlastiti privatni i lični život. Prema našem mišljenju, ova odredba bi se mogla koristiti samo u izričitim slučajevima kao npr. ako bi se radilo o ponudi usluga ili proizvoda ranijem klijentu koja bi mogla ograničiti eventualnu buduću štetu za koju bi kontrolor mogao biti kriv. U ovom kontekstu važno je istaći postojanje instrumenata u Zakonu o zaštiti ličnih podataka za očuvanje prava nosilaca podataka (Poglavlje III Prava nosioca podataka) koja omogućavaju pojedincu da dobije informaciju o prikupljanju podataka, izvoru podataka, pravu pristupa ličnim podacima, ispravki i brisanju podatka kao i pravu na podnošenje prigovora kad ustanovi ili posumnja da je njegovo pravo povrijeđeno ili da postoji  direktna opasnost za povredu prava.

Kad je u pitanju domaće zakonodavstvo  neophodno je istaći da javni telefonski imenik – propisan u članu 9. Zakona o komunikacijama daje mogućnost korištenja podataka iz istog u svrhu slanja marketinških obavijesti, bez mogućnosti da nosilac podataka utiče na to, na način da daje saglasnost. Naime, u članu 9. tačka h) propisano je da telekomunikacijski operater vrši usluge pružanja informacija iz  imenika. U kontekstu ove problematike nije moguće primjeniti odredbe Zakona o zaštiti ličnih podataka koje propisuju da se lični podaci obrađuju u skladu sa svrhom u koju su prikupljeni jer naprosto nije moguće pružiti informaciju i zahtijevati odgovarajuću saglasnost. Važno je istaći da nosioci podataka imaju mogućnost odrediti da li će njihovi lični podaci biti navedeni u javnom imeniku ili ne i na taj način su iscrpljene mogućnost uticaja nosilaca ličnih podataka da njihovi podaci koje sadrži javni telefonski imenik budu iskorišteni na razne načine, pa i u svrhu direktnog marketinga. Upravo ovo je razlog što u konteksu ove oblasti ističemo neophodnost usklađivanja domaćeg sa pravnom stečevinom evropskog zakonodavstva, a posebno Zakona o komunikacijama sa Direktivom EC 2002/58.

 Direktiva EC Evropskog parlamenta i Vijeća 2002/58 u vezi sa obradom ličnih podataka i zaštiti privatnosti u oblasti elektronskih komunikacija bavi se, između ostalog, problematikom nepotraživanih saopštenja (direktni marketing). Regulacija nepotraživanih saopštenja putem elektronske komunikacije je u principu značajnija u odnosu na sva druga sredstva kao npr. normalna pošta. Putem elektronske komunikacije ova saopštenja je moguće širiti jeftinije i jednostavnije. Iz ovih razloga Direktiva 2002/58 kao svoj glavni princip određuje da automatski pozvani sistemi bez djelovanja čovjeka (automatski uređaji za poziv), faksovi ili elektronska pošta mogu biti iskorišteni za svrhe direktnog marketinga samo u slučaju učesnika koji su za to prije dali saglasnost. Direktiva 2002/58 u članu 13. stav 3. propisuje da konkretni državni poredak usvoji rješenja kojima će osigurati  da nepotraživana saopštenja ne budu dozvoljena bez izričite saglasnosti nosioca podataka. Direktiva takođe propisuje da je zabranjena praksa slanja elektronskom poštom poruka u svrhu direktnog marketinga ukoliko je sakriven identitet pošiljaoca ili njegova adresa na koju bi primalac mogao poslati obavijest o završetku slanja ovih saopštenja.

Problematiku direktnog marketinga na neposredan način reguliše Preporuka Vijeća Evrope br. R (85) 20 usvojena 20.10.1985. godine od Odbora ministara država članica. Prema ovoj Preporuci prvi uslov za vršenje direktnog marketinga jeste dobijanje relevantnog obima ličnih podataka na način da se koriste lični podaci iz predhodnih kontakata sa stvarnim ili potencijalnim klijentima ili članovima uz uslov da je to bilo isključivo navedeno prilikom prikupljanja podataka. Općenito, u ovoj Preporuci se konstatuje da ukoliko nosilac podataka nije dao saglasnost kontroloru taj kontrolor ne bi mogao dostavljati  nosiocu bilo koje informacije koje bi mogle ulaziti u njegovo pravo na privatnost. Isto tako, ponuđeni proizvodi , usluge ili prenesena saopštenja trebali bi biti prezentirani u takvoj formi i natakav način da ne bi došlo do narušavanja privatnosti primaoca.

Problematici direktnog marketinga na djelimičan način su  posvećene i druge Preporuke Vijeća Evrope kao što je Preporuka br.R (90) 19 Odbora ministara država članica o zaštiti ličnih podataka koji se koriste prilikom platnih i drugih operacija. U tom kontekstu prema jednoj odredbi ove Preporuke, ukoliko je nosilac podataka bio u punom obimu pismeno informisan i nije dao nikakav prigovor, institucija koja pruža platna sredstva može odgovarajuće lične podatke iskoristiti za marketing i propagandu svojih usluga prema njemu. Istovremeno nosilac podataka bi trebao biti informisan o činjenici da ukoliko podnese prigovor zbog korištenja ličnih podataka u svrhe marketinga i propagande to neće biti od uticaja na odluku da mu se pruže usluge u pogledu platnih sredstava.

Za kraj ovog izlaganja potrebno je napomenuti da prijem markentiškog pisma ili elektronske pošte sličnog sadržaja neće kod primaoca izazvati oduševljenje, prije će reakcija biti ogorčenost i ljutnja, te pitanje kako je i od koga pošiljalac XX došao do ličnih podataka. Ovo nas navodi da se zamislimo. Potrebno je da pridajemo više pažnje kome, kada i zbog kojeg razloga dajemo svoje lične podatake. Informisanje o onome ko prikuplja podatke treba postati  osnov za donošenja odluke pojedinca hoće li i u kojoj mjeri nekome saopštiti svoje lične podatke.

